
						উইকিসংকলন থেকে

					

					


					
					
					এই পাতাটির মুদ্রণ সংশোধন করা প্রয়োজন। 
সাধারণ বিভাগ
ষষ্ঠ অধ্যায় প্রাচীন দত্ত-বংশ বিবরণ
পরগণা-সাতগাও
চক্রদত্তের কথা
চক্রদত্ত প্রণেতা চক্রপাণি দত্তের কথা কে না জানেন? চক্রপাণি ও তাহার পুত্র মহীপতি
দত্তের কথা পূৰ্ব্বে কথিত হইয়াছে। মহীপতি-বংশ অতি বিস্তৃত, পরিশিষ্টে এ বংশের সংক্ষিপ্ত বংশ তালিকা প্রদত্ত হইবে ॥২
চক্রপাণি দত্ত শ্রীহট্টের রাজা গৌড়- গোবিন্দে’র চিকিৎসার্থ যেরূপে এদেশে আগমন
করেন, পাঠক পূৰ্ব্বাংশেই তাহা জ্ঞাত হইয়াছেন। রাজানুরোধে তিনি মধ্যম ও কনিষ্ঠ পুত্র মহীপতি ও মুকুন্দকে এদেশে রাখিয়া জ্যেষ্ঠপুত্র সহ চলিয়া যান।
মুকুন্দদত্তের কথা
রাজা মহীপতি ও মুকুন্দকে দুইখানি তাম্রপত্র প্রদান করেন, বৰ্ত্তমানে তাহা অপ্রাপ্য। শ্রীহট্টের পূৰ্ব্বভাগে পূৰ্ব্বে গোয়ার নামে এক বিস্তীর্ণ ভূখণ্ড ছিল, উহার “একদিকে জৈন্তা হেড়ম্ব একদিকে" ছিল। উহার উৎপন্ন বার্ষিক লক্ষ মুদ্রা নিৰ্দ্ধারিত ছিল। রাজা মুকুন্দকে ঐ একলাখি গোয়ার দেশ প্রদান করেন । বৰ্ত্তমানে গোয়ার নামে একটি ক্ষুদ্র পরগণা শ্রীহট্ট শহর হইতে উত্তর পশ্চিম দিকে থাকিয়া পূৰ্ব্বোক্ত গোয়ারের স্মৃতি জাগাইয়া দিতেছে। গোয়ারে অবস্থিতি কালে মুকুন্দের তিনপুত্র জাত হয় । ইহারা খাসিয়াদের দৌরাত্ম্যে ব্যস্ত হইয়া গোয়ার পরিত্যাগে বাধ্য হন। তন্মধ্যে গঙ্গাহরি
ও স্বরূপ দত্ত ইচ্ছামতী গিয়া বাস করেন; কনিষ্ঠ সুন্দর রাম পঞ্চখণ্ড বাসী হন।৩
সাতগাও স্থাপন
দক্ষিণশূর তৎকালে একটি বিস্তৃত ভূভাগ ছিল। ইহার উত্তর সীমায় বরবক্র নদ প্রবাহিত, পূৰ্ব্ব, দক্ষিণ ও পশ্চিমে পৰ্ব্বত ছিল, এবং দক্ষিণ সীমা ত্রিপুরার মধ্যে গিয়া পড়িয়াছিল। রাজা মহীপতিকে এই দক্ষিণশূর প্রদান করিলে, তিনি তদন্তর্গত “হাসিলের” (হাইল হাওরের) পশ্চিমে গমন করিয়া দীর্ঘিকাদি শোভিত সুন্দর এক বাটিকা নিৰ্ম্মাণ করেন; এবং পূৰ্ব্ব বাসস্থানের নামানুসারে সেই নব বসতি স্থলের নাম সপ্তগ্রাম রক্ষা করেন। সপ্তগ্রামই সাতগাও নামে খ্যাত হইয়াছে।
মহীপতি দত্তের দুইজন পৌত্র ছিলেন, একজন চৌয়ালিশ পরগণায় গমন করেন, ইহার নাম জানা যায় নাই। অপরের নাম কল্যাণ দত্ত, ইহার আঠারটি পুত্র সন্তান জাত হয়, তন্মধ্যে তের জনেরই বংশে বৰ্ত্তমানে কেহ নাই ।
১. শ্রীহট্টের ইতিবৃত্ত-পূৰ্ব্বাংশ ২য় ভাগ ২য় খণ্ড ১ম অধ্যায় দ্রষ্টব্য।
২. পরবর্তী চ পরিশিষ্টে বিস্তৃত দত্তবংশ তালিকার একদেশ দ্রষ্টব্য । বংশ তালিকা দৃষ্টে বিবরণোল্লেখিত
ব্যক্তিগণের নাম ও সম্বন্ধাদি নিণীত হইবে।
৩. পঞ্চখণ্ডের সুপাতলা বাসী দত্তবংশীয়গণ কৃষ্ণাত্রেয়গোত্রীয় । চক্রদত্ত বংশীয় দত্তের গৌতম গোত্রীয় । অবস্থার
পরিবর্তনে বোধ হয় পঞ্চখণ্ডের গৌতম গোত্রীয় দত্তেরা বিস্মৃতির অন্ধকূপে নিমগ্ন হইয়া গিয়াছেন।

		 এই পাতা শেষ সম্পাদিত হয়েছে ০২:৩৪টার সময়, ১১ জুলাই ২০১৮ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

